
   Júní
Þróunar- og jarðabætur

Á næstu dögum verður opnað fyrir rafræna umsókn á þróunar- og jarðabótum fyrir haustið 2010. 

Flokkarnir sem sótt er um nú eru eftirfarandi:  
· Viðhald framræslu - skurðahreinsun
· Kölkun túna og jarðrækt (kornrækt, gras og grænfóður). Athugið skilyrði um málsetta uppdrætti eða túnakort til að fá úttekt í jarðrækt.
Einnig þarf að sækja um úttektir í öðrum flokkum sem sótt var um fyrir 1. mars sl. sé þeim framkvæmdum lokið. Hægt er að sækja um úttekt rafrænt á heimasíðunum www.buvest.is og www.bondi.is eða með því að hringja á skrifstofu BV. Nánari upplýsingar fást á skrifstofu BV í síma 437 1215. 
Jörð.is

Jörð.is er nú opin öllum bændum. Sækja þarf um aðgang en það er gert með því að fara inn á jörð.is og smella á „sækja um aðgang“. 
Á jörð.is má meðal annars finna: 

· Öll nýrri túnakort, þ.e. þau kort sem teiknuð hafa verið s.l. 3-4 ár inn á miðlægan kortagrunn.

· Úttektir síðustu tveggja ára. 
· Allar áburðaráætlanir sem unnar hafa verið á vegum BV sl. tvö ár.

Túnakort eða úttekt er forsenda fyrir aðgangi að kortagrunni á jörð.is. Þeir sem eiga eldri túnakort geta sótt um aðgang og búið til sín tún með númerum og stærðum hafi þeir látið taka út jarðabætur á síðustu tveimur árum. Á jörð.is er síðan hægt að skrá allt um áburð, búfjáráburð, heyskap og fleira.   
Mjólkurskýrsluhald

Nú er verið að vinna að lokafrágangi á upplýsingum sem nýttar eru við kynbótaútreikninga á nautaeinkunnum sem koma fram í næstu nautaskrá sem er væntanleg á næstu vikum.
Við viljum biðja þá sem skrá sjálfir í Huppuna að skoða hvort hjá þeim sé ósvöruð „mjaltaathugun“ og ef svo er að ljúka henni sem fyrst. Aðgerðina „skrá mjaltaathugun“ er að finna í Huppunni undir liðnum „mínir gripir“.
Þeir sem skila mjólkurskýrslunum á pappír og hafa fengið „mjaltaathugun“  senda með skýrslunum eru beðnir að fylla hana út sem fyrst og senda til baka.
Þeir sem eiga eftir að senda upplýsingar um mjaltahraða í sambandi við kúaskoðun eru beðnir að gera það sem fyrst.

Ályktanir aðalfundar Búnaðarsambands Vestfjarða

Aðalfundur Búnaðarsambands Vestfjarða (BSV) var haldinn 14. júní s.l. og voru eftirfarandi tillögur samþykktar.

1. Aðalfundur BSV haldinn í Heydal 14. júní 2010 ítrekar andstöðu sína við aðildarumsókn Íslands að ESB. Þá er mönnum algerlega misboðið að stefnt sé að því að nota þjóðhátíðardag Íslendinga 
17. júní sem fundardag til ákvörðunartöku í umsóknarferlinu.
2.  Aðalfundur BSV haldinn í Heydal 14. júní 2010 samþykkir að kosin verði starfsnefnd sem vinni að eftirfarandi um félagsmál innan BSV:
· Koma af stað sameiningum þar sem fyrir liggur vilji nokkurra búnaðarfélaga innan Ísafjarðarbæjar og Súðavíkurhrepps.

· Gera tillögu að breytingum á samþykktum BSV með tilliti til sameininga búnaðarfélaga til að halda svipuðum fulltrúa fjölda á aðalfund BSV.
· Aðalfundartíma og fundarstaði.

· Skila af sér fyrir 1. nóvember 2010 til stjórnar BSV.

Nefndina skipi:

     Karl Kristjánsson, Kambi, sem boði til fyrsta fundar.
     Salvar Baldursson, Vigur.
     Guðmundur Steinar Björgmundsson,  Kirkjubóli.
Varamenn:

     Helga Dóra Kristjánsdóttir, Tröð.
     Kristján Kristjánsson, Hvítanesi.
     Erla Reynisdóttir, Mýrartungu.

3. Aðalfundur BSV haldinn í Heydal 14. júní 2010 skorar á umhverfis-, sjávarútvegs og landbúnaðar- og fjármálaráðherra að beita sér fyrir því að ríkisvaldið auki hlutdeild sína í kostnaði við refa- og minkaveiðar upp í 70–80 %, til að ná fram samræmdu átaki í veiðunum en með því móti er hægt að ná niður stofnstærðinni og draga úr kostnaði þegar til lengri tíma er litið.

Greinargerð:

Veiðar á ref og mink er verkefni alls samfélagsins og það að sveitarfélögin stjórni veiðunum er fyrst og fremst til að nýta staðbundna þekkingu á hegðun og útbreiðslu dýranna og tilfinningu fyrir vandanum á hverjum stað. Kostnaðarþátttakan er fyrst og fremst til að stjórnandinn hafi þá kostnaðarvitund sem nauðsynleg er til að fjárhagslegs aðhalds sé gætt. Núverandi fyrirkomulag er of  íþyngjandi fyrir sveitarfélögin sem gerir það að verkum að veiðunum er ekki sinnt sem skyldi. Sveitarstjórnir geta bæði sparað á þessum lið til skemmri tíma og velt vandanum yfir á önnur sveitarfélög sem svo gefast upp við að halda uppi öflugum veiðum og má í raun segja að trygging fyrir viðgangi refa- og minkastofnanna sé innbyggð í kerfið. Niðurstaðan er minni árangur af veiðum og aukinn kostnaður í framtíðinni því dýrara er að halda niðri stórum stofni en litlum. Full ástæða er til að ríkið greiði enn hærri hluta kostnaðar af veiðunum til sveitarfélaganna sem liggja næst friðlöndum.
4. Aðalfundur BSV haldinn í Heydal 14. júní 2010 hvetur sveitarfélög á Vestfjörðum til sameiginlegs átaks í refa- og minkaveiðum og að þau samræmi reglur sínar um veiðarnar.
5.  Aðalfundur BSV haldinn í Heydal 14. júní 2010 skorar á Matvælastofnun og sjávarútvegs- og landbúnaðarráðherra að sjá til þess að varnargirðingum sé vel við haldið og aflagðar varnargirðingar verði fjarlægðar.

6. Aðalfundur BSV haldinn í Heydal 14. júní 2010 mótmælir þeim fordæmalausu aðgerðum fjármálaráðherra að hætta að greiða mótframlag til lífeyrissjóðs bænda, er kom í stað afurðahækkana og verið hafa í áratugi. Skorar fundurinn á ráðherra fjármála og landbúnaðar að leiðrétta þetta strax og standa við áðurgert samkomulag.
7.  Aðalfundur BSV haldinn í Heydal 14.júní 2010 beinir því til stjórnar BSV að aðalfundartíma verði breytt og fundurinn verði haldinn eigi síðar en um miðjan apríl.
Heyefnagreiningar 2010
Eins og á undanförnum árum mun Landbúnaðarháskóli Íslands annast efnagreiningar á fóðri fyrir bændur. Greining á NorFor sýnum verður unnin í samstarfi við rannsóknarstofu í Noregi. Mikilvægt er að sýnin séu vel tekin til að gefa góða mynd af því fóðri sem á að gefa á komandi innistöðutímabili. 

Ef tekin eru hirðingarsýni er best að taka á nokkrum stöðum á spildunni og blanda því svo saman í eitt sýni. Nægilegt er að sýnin séu um 0,3 til 0,5 kg. Ef ákveðið er að taka verkuð sýni (sem er sérstaklega nauðsynlegt í votverkuðu heyi) skal það gert 6-8 vikum eftir að rúllurnar hafa verið plastaðar eða fóðrinu er komið fyrir í stæðu. Þegar tekin eru sýni úr rúllum/stórböggum er oftast nauðsynlegt að gata 2-3 rúllur af sömu spildu eða svipuðum spildum og búa til eitt sýni úr því. Forsendan er auðvitað að rúllurnar/stórbaggarnir séu vel merktir! Búnaðarsamtök Vesturlands geta útvegað sýnatökubora fyrir þá sem á þurfa að halda.

Mjög mikilvægt er að sýnin séu vel merkt og þorni ekki. Koma skal sýnunum í frysti sem fyrst í vel lokuðum sterkum plastpokum þar til að þau fara á rannsóknarstofu LbhÍ á Hvanneyri. Gott er að afhenda sýnin við fyrsta tækifæri en ekki bíða til sumarloka. Betra er að senda sýnin í tvennu lagi (fyrri sláttur/seinni sláttur auk grænfóðurs) til að dreifa álagstímanum á rannsóknarstofu. Verðið og afgreiðslutími fyrir greininguna á Íslandi mun koma fram í næsta Bændablaði. Afgreiðslutími á NorFor sýnum í Noregi eru tvær vikur (sýnin verða þurrkuð og möluð á Íslandi), ekki er enn ljóst hvað það mun kosta en verður það auglýst á næstunni.

Fylgiseðlar með upplýsingum um sýnin þurfa að fylgja hverju sýni og má nálgast þá á heimasíðu BV www.buvest.is undir liðnum eyðublöð. Taka skal fram að niðurstöður heyefnagreininga munu birtast á jörð.is og því verða sýnin að vera merkt með sama númeri og er á túnakortunum. 
Þeir bændur sem óska eftir að fá NorFor fóðuráætlun í haust eru beðnir um að láta fylgja sýnunum sérstakan fylgiseðil sem einnig má finna á heimasíðu BV. 
Frekari upplýsingar er hægt að fá hjá Lenu hjá Búnaðarsamtökum Vesturlands í síma 437 1215 eða með tölvupósti á netfangið lr@bondi.is.
Túnakortagerð BV 

Túnakort eða góð vitneskja um túnastærðir er grundvallaratriði og undirstaða ræktunarstarfsins. Túnakort eru nú með nýrri tækni teiknuð beint inn á miðlægan kortagrunn og birtast síðan á jörð.is sem bændur fá aðgang að hjá BÍ. 

Nánari upplýsingar um túnakortagerð og/eða jörð.is gefur Sigurður Jarlsson hjá BV í síma 456 3773 eða með tölvupósti í gegnum netfangið sj@bondi.is
Kynbótasýning í Víðidal í Reykjavík

Kynbótasýning verður haldin á félagssvæði Fáks í Víðidal dagana 28. júní til 1. júlí næstkomandi. Gert er ráð fyrir hefðbundnum dómadögum 28., 29. og 30. júní og yfirlitssýningu fimmtudaginn 1. júlí. 

Tekið er við skráningum hjá Búnaðarsamtökum Vesturlands virka daga milli kl. 09.00 og 16.00 dagana 14.-22. júní í síma 437 1215. Við skráningu þarf að koma fram númer, nafn og uppruni hrossanna, nafn og kennitala knapa og sími. 
Sýningargjald er 14.500,- kr., fyrir fulldæmt hross en 10.000,- kr., fyrir hross sem aðeins er skráð í byggingardóm eða hæfileikadóm eftir reglum þar um. Sýningargjöld skal greiða á skrifstofu BV á Hvanneyri eða á reikning 0354-26-100, kt.: 461288-1119. Ef greitt er í gegnum netbanka þarf að senda greiðslukvittun á netfangið bv@bondi.is. Nauðsynlegt er að fram komi nafn og númer hrossa sem greitt er fyrir. Ef ekki er greitt í gegnum netbanka er mikilvægt að faxa greiðslukvittun á númerið 437 2015. Endurgreiðsla sýningargjalda kemur aðeins til greina séu forföll tilkynnt áður en dómar hefjast. Hafi greiðsla ekki borist fyrir hádegi 23. júní verður viðkomandi hross ekki skráð á sýninguna.

Rétt er að geta þess að á sama tíma verður einnig kynbótasýning á Gaddstaðaflötum við Hellu. Sú sýning er í umsjón Búnaðarsambands Suðurlands.

Reglur um kynbótasýningar má nálgast í heild sinni á vef BÍ, www.bondi.is undir hrossarækt.

Breyting á stjórn Búnaðarsamtaka Vesturlands

Aðalfundur Búnaðarsamtaka Vesturlands var haldinn þann 24. mars í Lyngbrekku í Borgarbyggð.  

Á fundinum fór m.a. fram stjórnarkjör og urðu nokkrar breytingar á stjórn frá því sem verið hefur.

Guðný Jakobsdóttir, Syðri-Knarrartungu var endurkjörin formaður. Varamaður formanns er Halla Steinólfsdóttir, Ytri-Fagradal. 

Aðrir stjórnarmenn eru kosnir svæðabundinni kosningu sem fór þannig: 

Úr Mýra- og Borgarfjarðarsýslu voru kosin Þórhildur Þorsteinsdóttir, Brekku Norðurárdal og Daníel Ottesen, Ytra-Hólmi. Varamenn þeirra eru Guðbrandur Guðbrandsson, Staðarhrauni og Einar Örnólfsson, Sigmundarstöðum. 

Úr Dalasýslu var kosin Valberg Sigfússon, Stóra-Vatnshorni og til vara María Líndal, Neðri-Hundadal. 

Úr Snæfells- og Hnappadalssýslu var kosinn Þröstur Aðalbjarnarson, Stakkhamri og til vara fyrir hann Kristján Magnússon, Snorrastöðum.

Skrifstofa Búnaðarsamtaka Vesturlands verður lokuð dagana 12. júlí til og með 2. ágúst 2010. Sæðingarmenn munu þó vera á vaktinni og minnum við bændur á að hringja fyrir tilskilinn tíma á hverju svæði fyrir sig til að panta sæðingar.

